
Уводзіны
Тэма духоўна-маральнага выхавання моладзі заўсёды актуальная ў жыцці грамадства, так як будучае краіны залежыць ад таго, якімі каштоўнасцямі будуць кіравацца ў сваім жыцці наступныя пакаленні. У сучасным жа грамадстве адной з самых вострых праблем з'яўляецца паступовая страта духоўна-маральных каштоўнасцей. Каштоўнасці сучаснага свету змяніліся. У свядомасці людзей першае месца займае прыярытэт матэрыяльных інтарэсаў, адчуваецца распад маральна-этычных нормаў у грамадстве. Прычынамі гэтаму паслужылі буйныя сацыяльна-эканамічныя перамены, якія адбыліся ў нашай краіне за апошні час. Мы знаходзімся ў неабмежаванай інфармацыйнай і сацыяльнай прасторы. На нас уздзейнічаюць патокі інфармацыі, якую мы атрымліваем з Інтэрнэта, тэлебачання, камп'ютарных гульняў, кіно, якія не заўсёды аказваюць  пазітыўнае выхаваўчае ўздзеянне. 
Павага да помнікаў старажытнасці, беражлівыя адносіны да веры сваіх продкаў – адзін з бакоў маральнай характарыстыкі чалавека, які дазваляе маладому пакаленню адчуць сябе нашчадкамі мінулага і ўсвядоміць сваю адказнасць перад будучым. У сваёй рабоце мы вырашылі выкарыстаць духоўны вопыт жыхароў нашай мясцовасці, больш глыбока вывучыць родную гісторыю і, дзякуючы атрыманым ведам, стаць сапраўднымі патрыётамі свайго краю. У гэтым нам дапамог інтарэс да гісторыі ўзнікнення і развіцця мясцовай Цапэрскай Крыжа-Уздзвіжанскай царквы і дзейнасці звязаных з ёй духоўных асоб і простых людзей, нашых суайчыннікаў. Цікавасць да тэмы яшчэ больш узмацнілася, калі мы даведаліся, што ў 2018 годзе царква будзе адзначаць 400-годдзе з моманту свайго першага ўпамінання ў летапісе.
На тэрыторыі Клецкага раёна шмат праваслаўных цэркваў, але гісторыя нямногіх з іх налічвае такую колькасць гадоў. Мы вырашылі, што калі гісторыя развіцця Цапэрскага прыхода налічвае такі вялікі прамежак часу, то, магчыма, у гэтым адыгралі пэўную ролю людзі, якія служылі ў гэтай царкве. У выданні змешчаны звесткі аб гісторыі ўзнікнення і развіцця Цапэрскага прыхода з 1618 года да сённяшняга часу. Асаблівая ўвага надаецца дзейнасці духоўных асоб, служэнне якіх было звязана з Крыжа-Уздзвіжанскай царквой.






Ажываюць сівыя стагоддзі
У пачатку даследчай работы мы паспрабавалі даведацца аб гісторыі Цапэрскай царквы. Але гэта было не так проста, як здавалася нам спачатку. Усе прыхадскія кнігі, якія ўтрымлівалі звесткі аб узнікненні вёскі Цапра і будаўніцтве ў ёй праваслаўнага храма, былі знішчаны. Частку інфармацыі дапамагла знайсці дырэктар Музея гісторыі Клеччыны Бобка Марыя Анатольеўна. Але гэтага было недастаткова. Тады мы вырашылі пабываць у царкве, дзе пазнаёміліся з настаяцелем храма айцом Валерыем, які значна дапамог нам. Праз яго мы патэлефанавалі царкоўнаму гісторыку айцу Фёдару Крываносу, які дакладна назваў архівы і пісьмовыя гістарычныя крыніцы, на падставе якіх мы і пісалі сваю даследчую работу, у якой прыводзяцца вытрымкі непасрэдна з архіўных дакументаў.
Так, мы даведаліся, што вёска Цапра разам з іншымі вёскамі з пачатку свайго існавання ўваходзіла ў склад Клецкага княства, якое належала князю Вячаславу Яраслававічу. У другой палове 15 ст. яно з’яўлялася ўласнасцю князя Івана Яраслававіча і яго сына Фёдара Іванавіча, якія ў пачатку 16 ст. падаравалі маёнтак баярыну Багдану Маркавічу Долманту. Апошні, уступіўшы ў правы ўладара, адразу пабудаваў тут царкву, а ўтрыманне пры ёй свяшчэннаслужыцеляў забяспечыў надзелам да царквы ў 6 валокаў зямлі. Спадкаемцам Багдана Маркавіча Долмата быў яго адзіны сын Канстанцін. Ён не меў дзяцей і, са згоды сваёй жонкі Ганны (з роду Юркоўскіх), увесь свой маёнтак 23 лістапада 1618 г. запісаў на Цапэрскую царкву з тым, каб тут быў заснаваны праваслаўны мужчынскі Свята-Крыжа-Уздзвіжанскі манастыр. І ў падмацаванне гэтага запісу манастыр павінен быў заўсёды знаходзіцца ў падпарадкаванні Канстанцінопальскаму патрыярху і Кіеўскаму мітрапаліту. Новаму манастыру было вызначана знаходзіцца пад началам Віленскага Свята-Духава манастыра [1].
76 гадоў манастыр выконваў сваё прызначэнне, верна служачы Праваслаўю. Але ў 1696 г. князь Дамінік Мікалай Радзівіл, канцлер Вялікага Княства Літоўскага, гвалтоўна і беззаконна адабраў манастыр з усімі маёнткамі і перадаў яго ва ўладанне ўніятам [2].
У лютым 1700 г. Пётр І звяртаўся да польскага караля Аўгуста ІІ з просьбай вярнуць праваслаўным незаконна адабраны манастыр, але – безвынікова. У 1740 г. у Цапры замест старой пабудавалі новую драўляную царкву на сродкі памешчыцы Гімбутавай, якая трымала маёнтак Урведзь. Па традыцыі, царкве пакінулі імя Уздзвіжання Крыжа Гасподняга [3].
У 1828 г. манастыр быў зачынены, а царква з гэтага моманту стала дзейнічаць выключна як прыхадская. На той час яна ўяўляла сабой збудаванне з драўляных брусоў на каменным фундаменце, мела крыжападобны выгляд, была крыта гонтай, з адным купалам адкрытым, а другім - глухім [4].
Прыход быў уніяцкім да 1839 г., калі яго прыхаджане на чале са сваім настаяцелем святаром Іосіфам Наркевічам прынялі Праваслаўе. Айцец Іосіф быў рэўнасным пастырам, выдатным прапаведнікам, скончыў духоўную семінарыю пры Віленскім універсітэце, меў ступень магістра багаслоўя. Дзякуючы яму, на сродкі, сабраныя прыхаджанамі (310 рублёў срэбра), царкву адрамантавалі [5].
З 1848 па 1853 г. настаяцелем храма быў святар Іануарый Наркевіч, які склаў апісанне Цапэрскага Свята-Крыжа-Уздзвіжанскага манастыра. Па яго словах, было відаць, што унія наклала свой адбітак на старадаўнія праваслаўныя звычаі. Базіліяне, якія дзейнічалі ў Цапры каля 150 гадоў, як і ўсюды, пастараліся і тут знішчыць прыкметы праваслаўнай традыцыі. У гэтай мясцовасці не ведалі ні малебнаў, ні акафістаў, ні паніхід, а толькі “імшы” (абедні). Што ж да малітваў, то такіх на царкоўнаславянскай мове са старажылаў гэтага прыхода ніхто не ведаў. Усе маліліся на польскай мове. Народная адукацыя пры манастыры адсутнічала зусім. У 40-х гг. 19 ст. з усяго прыхода быў адзін адукаваны селянін. Са старадаўніх каштоўнасцей у храме пры айцу Іануарыю амаль нічога не засталося: 2 іконы – Спасіцеля і Божай Маці, а таксама 2 напрастольныя Евангеллі 17 ст. у срэбным разным акладзе [6].
Пасля айца Іануарыя Наркевіча з 1853 г. прыход узначальваў святар Ксаверый Здановіч. Пры ім прыхаджане, хоць яшчэ і слаба развітыя ў пазнанні веры, але ўжо памінаюць памерлых, кожны год здзяйсняюць хрэсныя хады да пасяленняў, палёў. Пры ім у в. Цапра было адкрыта царкоўнапрыходскае папячыцельства [7]. За 30 гадоў службы святар Ксаверый Здановіч унёс вялікі ўклад у развіццё прыхода, за што быў узнагароджаны бронзавым наперсным крыжам.
З 1884 г. прыход узначаліў святар Васіль Тэадаровіч [8]. У 1885 г. на сродкі прыхаджан святыня была адрамантавана. Храм перакрылі гонтай, аднавілі званіцу і фундаменты, выкарыстаўшы 358 рублёў [9]. У той час царква мела такія славутасці, як старажытная ікона Святой Багародзіцы ў срэбраным вызалачаным акладзе, а таксама іканастас з 10 ікон, размешчаных у адзін рад.



ХХ стагоддзе ў гісторыі храма
З 1896 г. на дадзеным прыходзе нясе служэнне настаяцель святар Мікалай Наркевіч [10].Пры ім у прыход уваходзіла 284 двары (1136 асоб мужчынскага полу і 1181 жаночага полу). Прыход складаўся з 13 вёсак: Цапра, Капланавічы, Заполле, Каранеўшчына, Касюты, Матушы, Чарапы, Галавачы, Бяднішкі, Малая Цапра, Барташы і Радзівілімонты (Чырвоная Зорка). Прыход валодаў зямельным надзелам у 33 дзесяціны. У прыходзе дзейнічала царкоўнапрыходская школа. Акрамя прыходскіх могілак, пры царкве было яшчэ пяць, на двух з якіх былі размешчаны драўляныя капліцы [11].
Пасля падзелу Беларусі паміж Польшчай і СССР паводле Рыжскага мірнага дагавору Цапэрскі прыход аказаўся ў заходняй яе частцы. У 20-30-х гг. настаяцелем храма на працягу 33 гадоў быў святар Вячаслаў Давідовіч. Але, нажаль, дакументальных звестак аб яго дзейнасці знайсці не ўдалося. На запыт у Дзяржаўны архіў Брэсцкай вобласці па дакументах архіва па Пінскай духоўнай кансісторыі за 1921-1939 гг. мы атрымалі адмоўны адказ. 
Аднак з успамінаў мясцовых старажылаў, сям’і Цісіневічаў, Мікалая Навумавіча і яго жонкі Алены Васільеўны, відаць, што бацюшка быў чалавекам сумленным, працавітым. У яго былі два сыны і дачка, якія атрымалі адукацыю ў Вільні, а падчас вайны выехалі ў Аўстрыю. “Цапра ў той час была бедная,– успамінае Мікалай Навумавіч. – Цяжка прыходзілася людзям. Нягледзячы на тое, што кожная сям’я старалася трымаць карову, свіней, курэй, харчаваліся дрэнна. Елі ў асноўным абястлушчанае малако з бульбай, яйкі маці давала толькі на Вялікдзень. Масла, сала, смятану, яйкі неслі на базар. Але гэтыя прадукты каштавалі вельмі танна. У сем’ях было па 8-10 чалавек. Грошай не было. Лепшыя землі, лясы, лугі належалі польскаму пану. У бацюшкі была таксама свая гаспадарка: каля царквы быў дом, сад, хлявы, гумно, двое коней, 5 кароў, 15 свіней, зямля ва ўладанні. Я дзіцем пасвіў кароў у яго. Бацюшка меў злосны характар, але калі не было зусім чаго есці, ён адчыняў гумно і сыпаў нам муку ў торбу.” Пахаваны протаіерэй Вячаслаў Давідовіч у 1947 годзе на цапэрскіх могілках каля царквы. 

Мемарыяльная пліта протаіерэя Вячаслава Давідовіча
У перыяд Вялікай Айчыннай вайны святыня ўцалела, але была часткова разбурана агароджа, а са званіцы прапалі званы.
Знайсці звесткі аб дзейнасці служыцеляў царквы ў пасляваенны час удалося дзякуючы матэрыялам, атрыманым у Мінскім епархіяльным упраўленні. Нам давялося цесна супрацоўнічаць з загадчыцай архіва Лідзіяй Яўгеньеўнай Кулажанка, якая вырашыла дапамагчы нам. Для таго, каб атрымаць доступ да архіўных дакументаў, неабходна было пісаць прашэнне на імя мітрапаліта Мінскага і Слуцкага Паўла, Патрыяршага Экзарха ўсяе Беларусі, з указаннем прычыны выкарыстання матэрыялаў архіва, у чым нам дапамог святар Валерый Вячорка. З благаславення Патрыяршага Экзарха Лідзія Яўгеньеўна даслала нам патрэбныя матэрыялы “Справы Цапэрскай царквы (з 1945-1962 гг.)” 

Тытульны ліст «Справа царквы сяла Цапра» 

На падставе архіўных матэрыялаў, стала вядома, што ў 1948 г. прыход узначаліў іерэй Стэфан Мядзведзеў. Ва ўліковай картцы аб дзеючай царкве ён дае характарыстыку стану і пералік маёмасці: царква драўляная, плошча памяшкання царквы без алтара займае 120 кв.м, у царкве маецца 1 прастол, пабудова царквы ацэньваецца ў 8000 рублёў, пры царкве маецца 3 га зямлі і гектар сенакосу. Камісія ў складзе членаў царкоўнага савета з настаяцелем іерэем Стэфанам Мядзведзевым і благачыннага Клецкай акругі протаіерэя А.В. Паўлюкоўскага заключыла акт ад 16 чэрвеня 1951 г., з якога можна зрабіць выснову, што стан царквы патрабаваў капітальнага рамонту (фундамент мае трэшчыны, левы бок сцяны даў асадку, дах цячэ, гнілая падлога ў званарні і г.д.). Аднак дзякуючы намаганням айца Стэфана Мядзведзева была адноўлена толькі агароджа.

Уліковая картка аб дзеючай царкве                Акт аб стане царквы 1951 г. 

[image: ]З 1952 г. настаяцелем царквы стаў святар Пётр Аўсіевіч. Звестак пра яго ў Мінскай епархіі здабыць не атрымалася, так як яго асабовая справа знаходзіцца ў Полацкай епархіі, але паводле пісьма яго дачкі Анастасіі Пятроўны можна сказаць, што айцец Пётр Аўсіевіч “імкнуўся быць чулым да сваіх прыхаджан і справядлівым, смірэнным і сціплым, глыбокаверуючым чалавекам, малітва для яго была сэнсам жыцця”. Айцец Пётр любіў гаварыць: “Лепш быць пакрыўджаным, чым крыўдзіць”, - і прытрымліваўся гэтага правіла ўсё жыццё: ён не памятаў крыўды і зла і дараваў усім. Памёр у 2006 годзе. Пры ім царкву перакрылі дахавай бляхай.
У рамонтных работах храма актыўны ўдзел прымаў Пётр Акімавіч Іоська, які ў гэты час з’яўляўся царкоўным старастам. Яго стараннямі ў 1953 г. быў набыты будаўнічы матэрыял для накрыцця храма. Ён сам прымаў актыўны ўдзел у куплі і дастаўцы матэрыялу, непасрэдна ў рабоце, тры разы перафарбоўваў храм, у 1955 г. са старога перабудаваў новы царкоўны дом. Яго намаганні не засталіся незаўважанымі. Настаяцель напісаў прашэнне на імя мітрапаліта аб узнагароджванні старасты.

Царква у 1950-я гг.
20 снежня 1955 г. сам мітрапаліт Мінскі і Беларускі Піцірым уручыў Пятру Акімавічу благаслаўлёную грамату з назначэннем грашовай выплаты ў 150 рублёў кожны месяц. Але з характарыстыкі Іоські вядома, што ў сувязі з перабудовай дома, купляй слупоў і жэрдак для агароджы царквы ён іх не атрымліваў.
[image: ]У 1954 г. айца Пятра замяніў святар Уладзімір Іванчык, які праслужыў тут усяго два гады. З характарыстыкі протаіерэя А. Паўлюковіча на яго відаць, што за кароткі час служэння ў царкве ён праявіў ініцыятыву толькі ў справе пабудовы дома для свяшчэнніка. Распараджэнні царкоўных улад выконваў тэрмінова. У прыхаджан карыстаўся любоўю і павагай.

У канцы 50-х гадоў на прыход быў прызначаны ігумен Анастасій (Мамчур). Пры ім храм быў капітальна адрамантаваны, не без дапамогі ўжо вышэй упамянутага Пятра Акімавіча Іоські.


З 1961 г. пачынаецца нядобры перыяд у развіцці храма. Цапэрскі прыход быў далучаны да прыхода Свята-Іаана-Прадцечанскай царквы. У дадзены час прыхаджане часова засталіся без свяшчэнніка, аб чым сведчаць неаднаразовыя прашэнні аб назначэнні настаяцеля царквы.
У 1964 г. у Цапэрскую царкву быў накіраваны пратаіерэй Георгій Александроўскі, але служыць доўга тут яму не давялося.
Ужо ў сярэдзіне 60-х гадоў Свята-Крыжа-Уздзвіжанская царква была разбурана. Царкоўную маёмасць (а яна па дакументах была немалая – у “Апісанні маёмасці царквы” ад 1961 г. налічваецца 198 царкоўных прыналежнасцяў, сярод якіх мэбля, царкоўныя кнігі, старажытныя Евангеллі, іконы, падсвечнікі і інш.) часткова перавезлі ў Клецк. Удзельнікам гэтых падзей быў жыхар Клецка Васіль Іванавіч Ермашэвіч, які ў той час працаваў выкладчыкам фізічнай культуры ў ПТВ і быў накіраваны з групай навучэнцаў у Цапру на разбурэнне царквы. Нажаль, мы не паспелі сустрэцца з ім, каб пагутарыць аб гэтым, так як вясной мінулага года яго не стала. Са слоў Вольгі Паўлаўны Лабажэвіч, Ермашэвіч быў у захапленні ад зіхацення ўбрання царквы, так было шкада паліць яе маёмасць. Людзі кінуліся за царскія дзверы, голымі рукамі выхоплівалі з агню іконы. Са слоў Жанны Міхайлаўны Пальчык, унучкі старасты царквы Мікалая Фёдаравіча Самахвала, уцалелі чатыры старажытныя іконы – дзве з іх (ікона прападобнага Серафіма Сароўскага і Распяцце) захоўваліся пад строгім сакрэтам у Мікалая Фёдаравіча, астатнія дзве (іконы свяціцеля Мікалая Цудатворца і Прасвятой Багародзіцы) былі вывезены свяшчэннікам Мядзведзевым у Расію (г. Варонеж). Наканавана было вярнуцца ў родны храм толькі дзвюм іконам. Унучка царкоўнага старасты Мікалая Фёдаравіча Самахвала Жанна Міхайлаўна Пальчык, жыхарка г. Стоўбцы, у 2014 годзе перадала царкве ікону святога Серафіма Сароўскага, якая перадавалася з пакалення ў пакаленне ў іх сям’і. Распяцце вярнула дачка Мікалая Фёдаравіча Алена Цісіневіч, у сям’і якой яно зберагалася.

          Самахвал М.Ф.                                    Ікона святога Серафіма Сароўскага
У 1991 г. прыхаджане навакольных вёсак звярнуліся да тагачаснага дырэктара Дзяржплемзавода “Чырвоная зорка” І.І. Плаўскага з просьбай адрадзіць страчаную святыню. Дзякуючы выдзеленым сельгаспрадпрыемствам сродкам [12] і добраахвотным ахвяраванням прыхаджан, на месцы былой царквы з’явіўся новы храм з прыгожымі купаламі.

У 1992 г. у в. Цапра была зарэгістравана праваслаўная абшчына, а ў 1996 г. – на прыход накіраваны іерэй Раман Пігараў. На свята Святой Троіцы была адслужана першая Божая літургія ў адноўленым храме.

Жыццё храма сёння
[image: ]У 1999 г. паводле ўказа мітрапаліта Мінскага і Слуцкага Філарэта, Патрыяршага Экзарха ўсяе Беларусі, на Цапэрскі прыход быў прызначаны свяшчэннік Валерый Вячорка, які і па сённяшні дзень, на працягу амаль 18 гадоў, працягвае весці службу ў храме. Пазнаёміцца з сучасным жыццём храма, канешне, немагчыма было без яго наведвання. Падчас экскурсіі па храме мы ўбачылі яго ўнутраную прыгажосць. 
Нягледзячы на змяншэнне насельніцтва ў вёсцы, сённяшняе царкоўнае жыццё ідзе сваім размераным ходам: працягваюцца богаслужэнні, адбываюцца хрышчэнні, малебны, адпяванні. Важнымі накірункамі сваёй дзейнасці айцец Валерый лічыць прапаведніцкую дзейнасць, місіянерства, выхаванне моладзі. “Наше молодое поколение можно привлечь к Церкви проповедью, беседами о святых угодниках Божиих, их примерами, дискуссиями и ответами на многие интересующие вопросы, паломничеством по святым местам, а самое главное – сотрудничеством Церкви и школы. Необходимо знать историю своей Церкви и веры своих предков», – лічыць айцец Валерый... Дарэчы, ён сапраўды з'яўляецца частым госцем у нашай школе, праводзіць гутаркі з дзецьмі, кніжныя выставы царкоўнай літаратуры, прымае ўдзел у бацькоўскіх сходах і выхаваўчых мерапрыемствах, арганізуе экскурсіі з дзецьмі, наладзіў супрацоўніцтва школы са Слуцка-Салігорскай епархіяй.

Удзел прадстаўнікоў Царквы ў школьным жыцці
Найбольш важныя падзеі ў жыцці царквы суправаджаюцца прыездам высокіх гасцей. Значнасць гэтых падзей падкрэсліваецца фотаздымкамі, размешчанымі пры ўваходзе ў царкву.
У 2004 годзе ва ўрачыстых абставінах царква была асвячона мітрапалітам Мінскім і Слуцкім Філарэтам. 

У богаслужэнні прымалі ўдзел сакратар Мінскай епархіі протаіерэй Мікалай Коржыч, благачынны Клецкай царкоўнай акругі протаіерэй Матфей Белавус, настаяцель прыхода храма Уздзвіжання Крыжа Гасподняга в. Цапра іерэй Валерый Вячорка, свяшчэннікі Клецкага благачыння. На Літургіі настаяцелю іерэю Валерыю Вячорка была ўручана ўзнагарода (скуфія) – за ўвагу да руплівага служэння на славу Святой Праваслаўнай Царквы. Уладыка мітрапаліт Філарэт павіншаваў усіх прысутных з асвячэннем царквы і пажадаў духоўнага ўзрастання ў веры на працягу ўсяго жыцця. Патрыяршы Экзарх усяе Беларусі перадаў храму на малітоўную памяць ікону святых Опцінскіх старцаў.
У 2005 годзе па распараджэнню дырэктара Дзяржплемзавода “Чырвоная зорка” І.І. Плаўскага была выдзелена грашовая сума на пакупку камплекта з 5 званоў для храма. Для ўстанаўлення званоў была праведзена рэканструкцыя званіцы. У гэтым жа годзе былі набытыя падсвечнікі для храма.
29 снежня 2005 года айцец Валерый атрымаў грамату ў памяць 220-годдзя заснавання Мінскай духоўнай семінарыі.
За 2006-2007 гг. у храме быў заменены іканастас, куплены два богаслужбовыя аблачэнні.
У 2006 г. за плённую працу ў гонар Святой Праваслаўнай Царквы іерэй Валерый Вячорка быў узнагароджаны правам нашэння камілаўкі. 4 снежня 2006 г. айцец Валерый атрымаў указ на пастырскае акармленне прыхода храма святых апосталаў Пятра і Паўла в. Грыцэвічы Клецкага раёна і даручэнне далейшага пабудавання царквы ў гэтай мясцовасці.
У 2008 годзе на ахвяраванні прыхаджан былі напісаны 11 ікон памеру 1.4 м х 0.85 м, а таксама выканана пабелка сцен храма.

[image: ]З 2008 года вернікамі Цапэрскага прыхода асабліва ўшаноўваецца штогод 18 мая – дзень святкавання іконы Божай Маці «Неўпівальная Чаша». Таму заўсёды ў гэты дзень служыцца Божая літургія і малебен з акафістам Божай Маці. Шмат прыхажан Крыжа-Уздзвіжанскага прыхода моляцца разам са свяшчэннікамі Клецкага благачыння.
На працягу 2009-2010 гадоў быў афарбаны дах царквы, куплены ацяпляльны прыбор, набыты вялікі падсвечнік, напісаны 2 іконы (памеру 2.00 м х 1.80 м). Усе рамы на іканастасе заменены на багетныя. У 2010 г. прыход прымаў удзел у хрэсным ходзе ў г. Клецку на закрыцці ярмаркі «Кладезь». У 2010 годзе за плённую працу на славу Святой Царквы і да дня Пасхі Хрыстовай іерэй Валерый Вячорка быў узнагароджаны правам нашэння наперснага крыжа.
У 2011 годзе была пабудавана дарога да храма, высыпана земляное пакрыццё пры дарозе да царквы, пасаджаны дэкаратыўныя кусты і кветкі на прыхрамавой тэрыторыі.
У 2012 годзе на ахвяраванні дырэктара УП «БЕЛИНТАКОМ» Ліліі Мікалаеўны Шаппо былі заменены два купалы з крыжамі на новыя залатыя купалы. На ахвяраванні прыхаджан в. Цапра і навакольных вёсак была падшыта столь у сярэдзіне храма.
2 чэрвеня 2013 г. адбылося богаслужэнне, прысвечанае 395-годдзю з моманту згадвання прыхода ў летапісе. Узначаліў Літургію епіскап Барысаўскі Веніямін, вікарый Мінскай епархіі. У службе разам са свяшчэннікамі Клецкага благачыння прымаў удзел клірык Свята-Духава кафедаральнага сабора горада Мінска протадыякан Мікалай Аўсіевіч, сын святара Пятра Аўсіевіча, які ўзначальваў прыход Цапэрскай царквы ў 1952-1954 гг. На службу сабраліся не толькі мясцовыя прыхаджане, але і вернікі з Клецка, Янавіч, Заастравечча. Некаторыя людзі прыйшлі нават з немаўлятамі на руках, каб быць сведкамі памятнай падзеі з удзелам архіпастыра, прычасціцца самім і прывесці да Святой Чашы сваіх дзяцей.

Служба, прысвечаная 395-годдзю з моманту
згадвання прыхода ў летапісе.
Пасля Літургіі і хрэснага ходу ўладыка Веніямін з благаславення мітрапаліта Мінскага і Слуцкага Філарэта, Патрыяршага Экзарха ўсяе Беларусі, уручыў медаль прападобнай Еўфрасінні Полацкай дырэктару УП «БЕЛИНТАКОМ» Ліліі Мікалаеўне Шаппо, граматы Патрыяршага Экзарха — прыходу і хору храма. 

Граматы Патрыяршага Экзарха прыходу і хору храма
Падзяку атрымала фірма «БЕЛТОРГСТЫЛЬ» г. Клецка, пісьмамі-падзякамі былі ўзнагароджаны вядучы інжынер па паляўнічай гаспадарцы Клецкага лясгаса Уладзімір Міхайлавіч Клімчук, быў узнагароджаны таксама калектыў КСУП «Племянны завод Чырвоная зорка». На хрэсным ходзе прысутнічаў старшыня Клецкага раённага выканаўчага камітэта Генадзій Міхайлавіч Салавей, які павіншаваў усіх прысутных з юбілеем прыхода. Напрыканцы ўладыка Веніямін з благаславення Патрыяршага Экзарха ўсяе Беларусі перадаў на малітоўную памяць ікону Нерукатворнага Абраза Гасподняга Крыжа-Уздзвіжанскаму храму, такім чынам падзякаваўшы за супольныя малітвы. 
[image: ]У 2014 годзе на ахвяраванні прыхаджан з навакольных вёсак, дырэктара фірмы «БЕЛТОРГСТЫЛЬ» (г. Клецк) Дзмітрыя Міхайлавіча Булаха і намесніка аддзела збыту гэтай жа фірмы Андрэя Міхайлавіча Булаха была набыта рыза на прастол. 3 чэрвеня 2014 года мітрапалітам Мінскім і Слуцкім Паўлам іерэй Валерый Вячорка быў узнагароджаны санам протаіерэя. Нашы землякі не забываюць родную царкву, прыкладам таму сведчыць Еўхарыстычны набор, нядаўна ахвяраваны храму Уладзімірам Міхайлавічам Тумаравым, былым жыхаром в. Чырвоная Зорка, які цяпер пражывае ў Санкт-Пецярбургу. 
З 2015 года прыход храма Уздзвіжання Крыжа Гасподняга в. Цапра ўвайшоў у склад новаўтвораннай Слуцка-Салігорскай епархіі. У  2015 годзе епіскап Слуцкі і Салігорскі Антоній  двойчы наведваў царкву: 27 студзеня і  1 лістапада. На прыходзе ўладыку сустракаў айцец Валерый разам з прыхаджанамі. З благаславення правячага архіерэя Слуцка-Салігорскай епархіі ў прыход была прынесена нятленная ступня праведнай Сафіі Слуцкай для пакланення вернікам. 

Прыезд уладыкі
За набажэнствам Яго Праасвяшчэнству саслужылі: сакратар Слуцкага епархіяльнага ўпраўлення, настаяцель прыхода храма Пакрова Божай Маці в. Чыжэвічы Салігорскага раёна протаіерэй Мікалай Лабынько; настаяцель прыхода храма Уваскрасення Хрыстовага г. Клецка, благачынны Клецкай царкоўнай акругі протаіерэй Матфей Белавус; настаяцель прыхода храма Уздзвіжання Крыжа Гасподняга в. Цапра протаіерэй Валерый Вячорка; настаяцель прыхода свяшчэннамучаніка Дыянісія Арэапагіта в. Заастравечча Клецкага раёна протаіерэй Яўгеній Вячорка; настаяцель прыхода храма Узнясення Гасподняга аг. Морач Клецкага раёна протаіерэй Мікалай Будзько; настаяцель прыхода храма Пакрова Божай Маці г.Клецка протаіерэй Андрэй Гладкі; настаяцель прыхода храма Пакрова Божай Маці в. Турэц Карэлічскага раёна (Навагрудская епархія) іерэй Аляксандр Кавалька. Богаслужбовыя песнапенні выконваў хор Крыжа-Уздзвіжанскай царквы. Шмат прыхаджан мелі магчымасць прыкласціся да мошчаў нашай заступніцы – праведнай Сафіі Слуцкай. Каля 100 чалавек прычасціліся Святых Хрыстовых Тайн. Па заканчэнні Літургіі епіскап Антоній звярнуўся да прыхаджан са словамі настаўлення, у якіх патлумачыў Евангельскае чытанне гэтага дня – прытчу аб сейбіце (Лк. 8: 5-15), павіншаваў прыхаджан і паломнікаў са святам, падзякаваў за супольную малітву, павіншаваў прычаснікаў з прыняццем Хрыстовых Тайн і заклікаў Божае благаславенне на святароў і паству. Айцец Валерый, настаяцель прыхода, сардэчна падзякаваў Яго Праасвяшчэнству за візіт. На малітоўную памяць вернікам былі ўручаны іконы святога праведнага Філарэта Міласцівага.
У гэтым жа 2015 годзе айцец Валерый Вячорка атрымаў пасаду памочніка Клецкага благачыннага па сацыяльным служэнні. На працягу 2015-2018 гадоў прыход прымаў удзел у епархіяльных дабрачынных акцыях.
7 студзеня 2016 года адбылася дабрачынная «Рождественская акция милосердия» ва ўстанове аховы здароўя «Грыцэвіцкая ўчастковая бальніца» — айцец настаяцель і прыхаджане ўручылі падарункі хворым і павіншавалі пацыентаў і медыкаў са святам Нараджэння Хрыстовага.

3 мая адбылася епархіяльная дабрачынная акцыя «Пасхальная радость» у ДУА «Гурнаўшчынскі НПК» па збору падарункаў для дзяцей, якія знаходзяцца ў Клецкім сацыяльным прыюце.
[image: ]У нашы дні айцец Валерый са сваімі прыхаджанамі працягвае работу па добраўпарадкаванні царквы, тэрыторыі і мясцовых могілак, праводзячы касметычныя рамонты звонку і ўнутры. Зрабілі замену 6 акон, электраправодкі, асвятленне царквы знадворку, на званіцы храма былі заменены 3 акны і ўваходныя дзверы, зроблена пабелка ганку і агароджы, а таксама пакраска аконных праёмаў, зменена рама іконы «Неўпівальная Чаша», якая атрымала новы выгляд, праведзена рэканструкцыя сцяны, палепшаны падыход да іконы «Неўпівальная Чаша», каб было зручней прыкласціся да святыні, набыты лампады над іконай, а на тканіне, якая мацуецца да іконы, вышыты трапар Божай Маці. У гэтым жа годзе былі набыты тры покрывы на святы прастол і адно аблачэнне для богаслужэння. Прыгожы выгляд набыў прытвор, тут была заменена кафля. 19 студзеня 2017 года пасля Літургіі прыхаджане храма прапанавалі сабраць сродкі на ўсталяванне паклоннага крыжа на царкоўнай тэрыторыі да 400-годдзя ўспаміну прыхода ў летапісе. Ужо праз месяц быў зроблены эскіз крыжа. 
                                                                                            Эскіз паклоннага крыжа 
Даследаваўшы сённяшняе жыццё храма, мы бачым, што яно значна ажывілася за апошні час, нягледзячы на тое, што колькасць насельніцтва вёскі змяншаецца. Значэнне храма ў сучасным жыцці насельніцтва пацвярджаецца ўстойлівай сувяззю, якая захоўваецца паміж пакаленнямі.

Унутранае хараство сённяшняга храма. Настаяцель протаіерэй Валерый Вячорка 

Заключэнне
Прааналізаваўшы архіўныя дакументы, якія ўтрымліваюць звесткі аб узнікненні вёскі Цапра і будаўніцтве ў ёй праваслаўнага храма, мы бачым, што Цапэрская царква ўзнікла ў няпросты час для Праваслаўя: пасля Берасцейскай царкоўнай уніі, калі праваслаўнае насельніцтва павінна было прызнаваць уладу Ватыкана пры захаванні ранейшых царкоўных абрадаў. Але нягледзячы на паступовае гвалтоўнае насаджэнне уніі, бясспрэчным застаецца той факт, што, дзякуючы намаганням першых уладальнікаў Цапры і свяшчэннікаў, царква на працягу амаль 100 гадоў пасля заключэння уніі заставалася праваслаўнай. Гэта, безумоўна, сведчыць аб стойкасці веры, мужнасці нашых продкаў. Але манастыр, пры якім дзейнічаў храм, не ўстаяў супраць уніі, якая амаль за паўтара стагоддзя моцна абяскровіла праваслаўную веру і наклала адбітак на многія сферы жыцця грамадства (абрады, звычаі, святы, шлюб, адукацыю і інш.) Не меншыя намаганні святароў патрэбны былі для таго, каб адрадзіць праваслаўнае жыццё нашых продкаў. Можна толькі ўявіць сабе, якія моцныя патрэбны былі дух, сілы фізічныя і маральныя, пэўны час і, галоўнае, вера свяшчэннікаў, каб ажыццявіць духоўнае адраджэнне краю: паступова аднаўляліся малебны, паніхіды, малітвы на царкоўнаславянскай мове, створана было нават царкоўнапрыходскае папячыцельства.
ХХ стагоддзе для развіцця нашай царквы аказалася вельмі супярэчлівым. Калі першая яго палова развівалася ў больш-менш спрыяльных умовах (сціплыя дакументальныя звесткі і ўспаміны старажылаў сведчаць нам аб тым, што царква не была беднай у гэты час і не пераследавалася з боку ўлады; адпаведна, магчыма, і намаганняў вялікіх прыкладаць не спатрэбілася), то другая палова стагоддзя была поўнай процілегласцю. З дакументаў відаць, што царква ў пасляваенны час была ў вельмі дрэнным стане. Спатрэбіліся час, амаль 10 гадоў, і немалыя грашовыя сродкі, каб адрамантаваць царкву. Але ў часы савецкай улады, перыяд усеагульнага масавага атэізму, не было каму ў ёй служыць, а пасля і зусім царква была разбурана. Такім чынам, нягледзячы на супярэчлівыя ўмовы, у якіх адбывалася развіццё царквы ў ХХ ст., дзейнасць духоўных асоб аказалася, на наш погляд, нязначнай па аб’ектыўных прычынах. Але ў той жа няпросты, супярэчлівы час нельга не адзначыць упартыя намаганні прыхаджан для захавання святыні і падтрымання яе жыццядзейнасці, вынікам якіх стала доўгачаканае аднаўленне царквы ў 1996 годзе.
Сёння ў Рэспубліцы Беларусь створаны ўмовы для задавальнення рэлігійных патрэбнасцей веруючых. З усіх вывучаных намі перыядаў развіцця царквы апошні з’яўляецца найбольш спрыяльным, так як сёння дзяржава прызнае значнасць рэлігіі як інстытута, які выконвае важныя сацыяльныя функцыі, звязаныя з фарміраваннем духоўных, культурных традыцый.
Такім чынам, вывучыўшы мноства крыніц, нам удалося даведацца аб узнікненні вёскі Цапра і заснаванні ў ёй праваслаўнага храма, аб дзейнасці настаяцеляў Крыжа-Уздзвіжанскай царквы на працягу стагоддзяў і прыадкрыць старонку сучаснага жыцця храма. На наш погляд, нам удалося праз дзейнасць духоўных асоб даследаваць гісторыю Цапэрскага праваслаўнага прыхода на працягу цэлых стагоддзяў. Гэта гады як заняпаду, так і росквіту, гады, калі храм быў закрыты, калі ён зусім знік з твару зямлі. Але дзякуючы шчыраму служэнню настаяцеляў прыхода, жаданню людзей і пры падтрымцы мясцовай улады царква адрадзілася. Гэта добры знак. Сёння мы робім адпаведныя вывады і стараемся тое добрае, што было ў нашага народа, захаваць і прымножыць, а памылкі нашых продкаў выпраўляць і не паўтараць. Хочацца закончыць даследаванне радкамі верша нашай вядомай зямлячкі, паэтэсы клецкай зямлі Вольгі Паўлаўны Лабажэвіч, якія трапна адлюстроўваюць сэнс нашай работы.
Цапэрская царква
Цапэрская царква на ўзвышэнні,
Нібыта валадарыць над усім.
З малітвамі, паклонамі, прашэннем
Прад Богам на каленях мы стаім…
У маленстве тут калісьці я бывала:
Званы й сягоння ў памяці звіняць…
Святыя таінствы ў царкве гэтай прымала.
Была ты знішчана – мне болю не суняць…
Дзіцячая мне памяць захавала
Бліскучы і прыгожы купал твой.
Ікон старажытных тут было нямала –
Ніколі не вярнуць нам страты той…
Даруй, Гасподзь, таму, хто чыніў здзекі:
Царкву святую нішчыў хто й ламаў.
Хай праўнукі запомняць іх навекі,
Знішчаць, каб больш руку ніхтоне ўзняў.
Прыгожы храм, як Фенікс, адрадзіўся.
Святочным звонам тут звіняць званы.
Каб Госпаду з нас кожны пакланіўся,
Заўсёды заклікаюць люд яны.
Бялюткая царква – сапраўдны Божы церам,
Багаслаўлёны Боскаю рукой.
Ты прастаіш стагоддзі (у гэта верым),
Над рэчкай невялічкаю Цапрой.
Гады мінуць, вякі няхай звякуюць,
Царкву святую люд хай сцеражэ.
Усе беды й войны хай зямлю мінуюць,
Краіну нашу Бог хай зберажэ.

